
Ariegeko haran erakargarriak 
Pirinioak (4) Ariege. Hainbat haran bakartu ageri dira jarraian Ariegeko mendi mugetan. Lurraren bihotzetik irteten dira, eta tapiz berdea urratzen dute zerura bidean. Haran horietako bakoitza naturaren opari zoragarria da; zirt edo zart jartzen ditu horrek bere arauak. 

GORKA LOPEZ 

Frantziako Ariegeko departamenduko Pirinioetako lurraldeak Aran ibarretik Andorraraino heltzen dira, mendilerro horren iparraldetik. Eremu zabala da, haran estuetako mendien tolesdurez betetakoa, eta harrizko dorre itxuragabeak ikus daitezke. Eremu malkartsu horretan garbitasuna eta paisaia zoragarriak dira nagusi; giro lasaia dela-eta, bizigabea dirudi inguruak, eta ezkutatu egiten du bertako animalia eta landare aberastasun handia. Han-hemenka sakabanatutako landa herrietako biztanle urrien bizimodu tradizionalari zor zaio, hein handi batean, mendilerro horretara inguratzen diren askorentzat Ariegeko paraje anonimoa den horren itxura aratza, paradisuaren antzekoa. Erakargarritasun turistiko ugari eduki arren -bai ondare historiko-kulturalari dagokionez, bai eta naturako jarduerei dagokienez ere-, ez dugu kanpotar ugari aurkituko, haranetako ahoetako hirigune batzuetan ez bada, horrelako haranetako azpiegiturak biltzen dituztenetan. 

Gaur egungo departamendua osatzen duten Couserans eta Foix komunitate historikoen ezaugarri da inguruaren araberako bizimodua: larreetara bidean den ganaduak ezarritako erritmo mantsoarena, denbora are gehiago mantsotuko duen ekaitza iragartzen duten hodeiena, eta, noizean behin, errepide estu eta hutsetan dabilen autoren batena. Elurra iristearekin batera desagertuko dira horiek. 

MENDIAK ETA ONDAREA. Ariegeko haran nagusietan barrena hasiko dugu ibilbidea, mendebaldetik ekialdera, St-Lizierren hasita. Mont Valierko (2.838 m) mendigunearen inguruko haranen hasieran dago St-Lizier eta, muino baten gainean gotortuta dagoenez, erakargarritasun berezia du. Gotzain kristauentzat aterpe izan da urte askoan, barbaroen inbasioen garaian, baina horren garrantzia gutxitu egin zen Frantziako Iraultzaren ondoren. Kale estu eta aldapatsuz betetako hiri horrek katedrala du nabarmentzekoa, XII. mendeko abside pentagonala duena, bai eta erietxeko botika izandakoa, erromatarren garaiko hormak eta katedralaren eta gotzainen jauregiaren inguruko dorreak ere. Goialdean dago gotzainen jauregia, eta mendiko haranen ikuspegi zoragarria dago handik. 

St. Girons hiri administratibotik pasatuta, Biros eta Bethmale haranetara iritsiko gara Castillon-en-Couserans hirigunetik. Ariegeko haranen muina dira, leku lasai eta ederrak, gizakiaren eta inguruaren arteko oreka agerian uzten dutenak. Ariegeko zurezko eskalapoiekin lotzen da Bethmaleko komuna, oso ezagunak eta erosoak baitira horiek. Era berean, bertako herritarrek abuztuaren 15ean izaten duten jai batean erabiltzen dituzten jantzi koloretsuek jakin-mina pizten dute kanpotarren artean, Balkanetako jatorriko jantzien antz handia baitute; horiek horrela, mendiko haranen bakartzeari buruzko harridura sortzen du horrek. 

Bestalde, haran idilikoa da Biros ere, eta Alkandoraren arabera ematen du Jainkoak brisa, eta sasoiaren arabera hotza eta beroa esaera dute bertakoek. Haran galdu horietako herritarren fedearen erakusle da hori, eta eskualde osoan han-hemenka sakabanatuta dauden eliza zaharrak zaintzeko jartzen duten gogoan ere islatzen da. Biros, Sentein eta bertako hiru dorreko eta egitura gotortuko eliza, besteak beste. 

Senteinen, mendira jo behar da; ibilbide atsegina da Issard herritik Issardeko zirkurainokoa, Araingeko urmaelaren albotik eta Cabrereko tontorraren azpitik doana. Couseransen alde honetan ibilbide azpimarragarririk bada, baina, Mont Valierrerako igoera da hori, Ariegeko inguru honetako sabaia, ibilbiderik zaharrena. Egun bakar bat baino ez da behar Couseransera igotzeko, goiz jaiki eta lasai-lasai ibiliz gero; material berezirik ere ez da behar, ezta eskarmenturik ere, 2.838 m baditu ere. Hala eta guztiz ere, tontorraren oinarri den haitzaren azpian dagoen aterpea erabil daiteke atseden hartzeko eta tontorrerako igoera bi egunetan egiteko. Igoeran ikusten diren paisaien edertasuna dela-eta -Nerecheko ur-jauziak Romond eta Long aintzirak eta tontorreko gurutzetik dagoen ikuspegia, besteak beste- ez da erraza horiek deskribatzea. 

Mapan jauzi bat egin, eta alboko haranera pasatuko gara, Ustouko komunara; Askatasunaren Bidea dago Mont Valierrerako bidean, St. Girons eta Aran ibarraren arteko ibilbidea, naziengandik ihes egin zutenen joan-etorri latzak gogora ekartzen dizkiguna; izan ere, artzainek eta haran horietako herritarrek lagunduta, Europa nahasi hartako jazarpenetik ihes egitea lortu zuten. Ongi seinalatuta dago ibilbidea, eta aukera ona da Ariegeko mendi inguruaren zati bat ezagutzeko. 

Helmuga argia dugu Ustou haranean: Cagateilleko zirku ezaguna. Hilette eta Alet aintziretatik eta Certascango elurtegietatik datorren ur gardena biltzen da bertan; harrizko horma batekin ixten du mendi horrek Kataluniarako bidea. Sei ordu nahikoak dira eremu hori lasai-lasai inguratzeko. Bazterretan dabiltzan hartzak dira Ustou haraneko beste erakargarritasun bat. Beste horrenbeste gertatzen da Birosen eta Bethmalen ere. Hartz polemiko hori haran horietako herritarrek hazten zuten orain gutxi arte, panderoaren musikaz dantzarazteko. Orain, berriz, deabrua bera dirudi. 

Ustoutik mendebaldera Garbet dago, Aulus les Bains herria hartzen duen harana; mendiz inguratutako zelai baten erdian aurkituko dugu, eta erromatarren garaiko terma batzuek eman diote ospea. Terma batzuk badaude oraindik, baina aspaldi amaitu zen uren ospeagatik iristen zen turismoa. Hain zuzen, Guzeteko eski estaziorako errepidean dagoelako igarotzen da jendea Aulustik, edo, bestela, Arseko ur-jauzi ezagunetara txangoa egitekoa; postal bateko irudia diru basoaren erdian; basoko pista batean barrena, ordubete baino pixka bat gehiago irauten du harainoko paseoak; gainera, inolako zailtasunik gabeko bidezidorra dago azken zatian. 

Agneseko lepotik eta Lerseko aintziratik igaroko gara hurrengo haranera, Auzatera. Alfonbrak diruditen zelaiak ditu, eta inguruko haranen ikuspegi zoragarriak eskaintzen. Agur esango diogu Ariegeren Couseranseko aldeari, eta Foix herrian sartuko gara. Auzat haranera iritsita, Artiguerantz egiten du errepideak, Ariegeko mendi ikusgarrienerako -Montcalm, 3.087 m- abiapuntua bilatzeko. 

Montcalmera Artiguetik igo daiteke -Pineteko aterpea dago erdian, atseden hartu nahi izanez gero-, edo Chalet de Montcalmen hondakinetatik; Ariegerako errepidean dago hori, baina zailagoa eta zuzenagoa da igoera bertatik. Ibilbide honek 1.900 m-ko malda saihesteko aukera ematen du, eta bederatzi ordu inguru behar dira igotzeko eta jaisteko, azken zatian -mila metro inguru, horma zutetan gora- eskalatu egin beharko dugula kontuan hartuta; elurtuta badago eta, urte sasoiaren arabera -ekain amaiera arte elurra izaten da- kranpoiak eta pioleta erabili beharko ditugu. Tontorrera iritsitakoan indarra eta denbora edukiz gero, ondoko Pica d´Estats (3.145 m) igo dezakegu. . 

Montcalmetik eta horren pareko tontorretatik Vicdessos eskualdea zeharkatuko dugu, Tarascon sur Ariegera bidean; leku paregabea da hori, Ariege ibaiaren urek bustitzen duten herri horren ezker-eskuin kultur eta mendi ibilbideak egiteko. Merezi du Tarascon ezagutzea, Saint Michel dorreko erlojua eta ibai gainean dauden haitzetako etxeak ikusteko. Niauxeko harpeetako historiaurreko parkea du inguruan; harpeetako margoengatik da ezaguna, Merenseko zaldi beltzen -bertako arraza- irudi ezagunak baitaude bertan, besteak beste. Inguruan daude Lombrivesko haitzuloak ere, Ussat les Bainsen ondoan; Europako haitzulo luzeenetakoak dira, eta tren berezi bat dago lur azpian mugitzeko. 

Tarasconeko iparraldean, hamabost bat kilometrora, Foixeko gotorleku zoragarria aurkituko dugu; haitz baten gainean dagoen gazteluak ematen du atentzioa. XI. mendekoa da eraikina, eta hainbat eta hainbat nobleren bizileku izan da. Kartzela bihurtu zutelako ez zuten desegin. Zenbait erakusketa hartzen ditu gaur egun, gazteluaren bilakaera azaltzen dutenak, eta hiriaren zati da. Hiriko kale baketsuek ere merezi dute paseotxo bat. 

Foixeko ekialdean kataroen Montsegurko gaztelua dago, bizi ziren artean sinesgabeek setioari aurre egiteko erabilitakoa. Izan ere, Ariegeko eremu horretan daude kataroen aztarna gehien, bai eta horiek pairatutako jazarpenaren ingurukoak ere. Era berean, Frauko arroilak aurki ditzakegu Montsegurko gaztelutik hurbil; leku ikusgarria da, eta erraz ikus daiteke. 

Bouango kobak (spoulgas, okzitanieraz) ditugu Tarasconen hegoaldean; kataroek eraiki zituzten, haitzulo naturalak gotortuta, etsaiengandik babesteko. Eta, horiekin batera, baita Miglos eta Lordat gazteluak ere. Les Cabannesen Rieteko urtegiarekin bat egiten duen errepidea aurkituko dugu; abiapuntua da hori Astongo mendigunean sartu eta Thoumasset (2.741 m) edo Serrerara (2.912 m) igotzeko. 

Ax les Thermesen dugu azken etapa; terma eta merkataritza hiri xarmagarria da, uda eta negu. Horren adibide ditugu hiriaren erdi-erdian dauden Llandresko aintzirako termak; publikoak dira, eta orain hainbat mende egokitu zituzten soldaduak gurutzatuen eta bestelako armaden aurkako erasoetatik salbatzeko. Axetik, Orlu haranean sartuko gara; sarrioaren babesleku da; mila ale inguru ibiltzen dira haitz batetik bestera, Orluko natur erreserban. Ongi seinalatutako bideak daude erreserban barrena, eta Pirinioetako antilope horien artean egun zoragarria igarotzeko aukera ematen dute. 

Gida 

Ordain bidezko aterpeak 

Bassies: 05 61648998 

Besines: 05 61052244 

En Beys: 05 61642424 

Fourcat: 05 61654315 

Pinet: 05 61648081 

Rulhe: 05 61656501 

Turismo bulegoak 

Aulus les Bains: 05 61960179 

Auzat/ Vicdessos: 05 61648753 

Ax les Thermes: 05 61646060 

Couserans: 05 61962660 

Mapak 

Rando argitaletxearen 7. (Haute Ariege) eta 22. (Pica d´Estats-Aneto) aleak; eskala, 1:50.000; departamenduko mendikate guztia hartzen dute. 

